
02 – 08 Ianuari 2022
Tusi Faitau:     2 Tupu 5:8-15
Manatu Autū:    “E MOOMIA LE FAAFOUINA.”

        (The need to be renewed)
Fa’afetai:
Mo ana avefe’au o lo o fai ma fa’asinoala i o tatou olaga. Mo le avanoa ua mafai
ona maua e fa’afouina ai o tatou tagata. I lona Alofa Tunoa ua tatou aulia ai lenei
amataga fou.

Fa’atoesega:
Ona o le feū o o tatou taliga i lana fe’au taulogologo. Ona o le faiaina gofie i nai
fa’atonuga faigofie. Ona o lo tatou manatu fa’atauva’a i le fa’aolataga.

Mana’oga:
Ia faigofie ona tatou manino i ala o le ola fa’afouina. Ia fa’afouina o tatou tagata i
le atoatoa i le tino, i le loto aemaise le agaga. Ia avea lo tatou fa’amamaina ma
amataga lelei o lenei tausaga.

09 – 15 Ianuari 2022
Tusi Faitau:           Levitiko 19:17-18
Manatu Autū:         “ALOFA I OU TUA’OI”

            (Love thy Neighbour)

Fa’afetai:
Ona o le alofa o lo o mafai ona ola lelei ai o tatou aiga.  Mafutaga fa’a-le-aiga o lo
o olaina  ai  le  fealofani.  Ona o feso’otaiga  ma tuā’oi  o  lo  o maua ai  le  alofa
fefa’asoaa’i.

Fa’atoesega:
Ona o lo tatou manatu faapitoa ia i tatou lava. Ona o le pumo’omo’o o la tatou
vaai i o tatou uso a tagata. Ona o le faigata ona tatou amana’iaina o o tatou tuaoi.

Manaoga:
Ina ia mafai ona tatou lagona le matuā tele o le alofa fa’asoa mai o le Atua. Ia
moni lo tatou alolofa atu i ē o lo o tatou tuā’oi. Ina ia avea le alofa ma tapasa o la
tatou malaga i lenei tausaga.

16 – 22 Ianuari 2022

Tusi Faitau:       1 Ioane 3:1-3
Manatu Autū:    “UA AVEA NEI I TATOU MA FANAU A LE ATUA”

                    (We are now God’s children)
Fa’afetai:
Ona o lona alofa sili ua foa’iina mai mo i tatou. Ona o lona amana’i o tatou 
tagata faatauva’a i lana fa’asoa. Ona o le avanoa ua avea ai i tatou ma ana fanau.

Fa’atoesega:
Ona o le faigata ona iloa e le tagata o lona Alofa silisili ese. Ona ua lē mafai ona
atoatoa lo tatou ola o se fanau a le Atua. Ona ua oia pea lona finagalo ona o i tatou
o se fanau leaga.

Mana’oga:
Ina ia mafai ona tatou iloa ma talia atoatoa lona Alofa silisili ese.  Ina ia tumau
pea le avaea o i tatou ma ana fanau. Fesoasoani mai ina ia mafai ona tatou ola o
lana fanau fa’amaoni.

23 – 29 Ianuari 2022                                             (ASO SA O TUPULAGA)
Tusi Faitau:           Faataoto 4:1-8
Manatu Autū:         “IA ATAMAMAI”

   (Be wise)
Fa’afetai:
Ona o le a’oa’o mai a le poto e tomatauina ai pea la tatou sailiga o le atamai. Ona
o le atamai ua tatou maua o lo o taumafai ai lo tatou ola atia’e. Ona o avanoa o lo
o una’iina ai a tatou fanau e sa’ili le poto ma le atamai.

Fa’atoesega:
Ona ua tele lava lo tatou lē fa’alogo ma le lē usitai i le a’oa’o mai a matua. Ona ua
avea lava sina mea ua tatou iloa ma ala o le fa’asausili ma le faamaualuga. Auā ua
tele lo tatou fa’a-fiapopoto.

Mana’oga:
A’oa’o mai ala e mafai ai ona tatou maua le poto ma le atamai. Ia fesoasoani i
matua e u’unai fanau e toa’aga e saili le poto ma le atamai. Ia mafai ona tatou
fa’aaoga tatau sina iloa ua mafai ona tatou maua.

30 Ianuari – 5 Fepuari 2022



Tusi Faitau: Salamo 113: 1 – 9
Manatu Autū: ‘AISEA TATOU TE VIVI’I AI I LE ALI’I?”

                (Why praise the Lord?)

Fa’afetai:
Ona  o  lona  fa’aeaina  o  i  tatou  mai  lo  tatou  tulaga  maulalo.  O  lona
fa’atamaoaigaina o o tatou tagata matitiva ma le lē tagolima. O lona fa’atupuina o
le olioli i o tatou loto fa’anoanoa. 

Fa’atoesega:
Ua galo le agaga fa’afetai pe a faaeaina i tatou. Ua o tatou lē manatua o ia lava na
te fa’aolaina i tatou. Ona o lo tatou matitiva i le ola vivi’i.

Mana’oga:
Fesoasoani mai ina ia o tatou manatua lona vi’iga i taimi uma. Ia faafofogaina
viiga e mafai ona tatou ofoina atu.  Ia fa’atupuina pea le loto fa’afetai i taimi o
manuia.

06 – 12 Fepuari 2022
Tusi Faitau: Mareko 1: 21 – 28
Manatu Autū: “TALANOA I MEA LELEI”

       (Converse Positively)

Fa’afetai:
Ona o vavega o lo o molimauina pea i lo tatou ola.  O lana fa’amalologa i o tatou
tagata augāvale. Ona o fa’aaoaoga a Iesu ua molimauina e le au fa’atuatua.

Fa’atoesega:
Ona o lo tatou ola lē talitonu i fa’aaoaoga a le Atua mo i tatou. Sesē o le ola
molimau i galuega lelei ua saunia e le Atua. Ua avea pea ma vaivaiga le sesē o le
talanoa.

Mana’oga:
Ia fesoasoani i lo tatou ola lē talitonu i le tele o taimi. Ia fa’atupuina pea lo tatou
fa’atuatua i mea lelei ua maua. Ia moni lo tatou ola molimau i le Atua ma lona
alofa fa’atino.

13 – 19 Fepuari 2022
Tusi Faitau: Mataio 22:23-33

Manatu Autu: “IA SA’O LE FESILI”
 (Ask the right question)

Fa’afetai:
Ona o lona fa’apalepale i ā tatou fesili so’ona lafo. Ona o Ia lava o le Atua soifua
o lo o tausi ia i tatou. O lona faamalamalamaina mai pea o mea tau  lona malo.

Fa’atoesega:
Ona ua tausolomua i Ta’ita’i o Nuu ma Ekalesia le lē malamalama i lona finagalo.
Ona o lo  tatou fiafia  e tu’ufesili  i  fesili  sese.   Ona o lo tatou taumafai  pea e
tofotofo isi uso a tagata.

Mana’oga:
Ia tatou manatua o le toetu o le ogatotonu o le talalelei.  Ia tumau pea lo tatou
talitonu  o  le  Atua  o  Ia  lava  o  le  ola.  Ia  mafai  ona  tatou  fesili  tonu  ina  ia
malamalama.

20 – 26 Fepuari 2022
Tusi Faitau: Kenese 21 : 1 – 21
Manatu Autū: “IA MANINO PEA LE TOFĀ”

    (Keep your conscience clear)

Fa’afetai:
Ona ua tutupu mea lelei na manatu e lē mafai ona tutupu. Ona o lana foa’i tagata
mo o tatou aiga. O le avanoa e fa’aauau ai gafa o o tatou aiga.

Fa’atoesega:
Ona o le fai tama fa’apito ua fe’ese’eseai ai aiga. O lo tatou lē manino i lona
fiangalo paia i le tele o taimi. O lo tatou lē  iloa ona tausi le filemu o aiga.

Mana’oga:
Fesoasoani mai ina ia tatou iloa tausi o tatou aiga e lē gata o le fa’aletino a e
fa’apea fo’i le fa’aleagaga. Ia manino pea lo tatou iloa i lona finagalo. Ia avea pea
fanau ma lumanai manuia o aiga.

27 Fepuari –05 Mati 2022
Tusi Faitau: Ieremia 17: 5 – 10



Manatu Autū: “MANUIA O LE ATUA MO TAGATA FAATUATUA”
                  (God’s blessing for the faithful)

Fa’afetai:
Ona o manuia mautinoa mo tagata fa’atuatua. O vaitafe ma vai o lo o fa’amalieina
ai pea o tatou tagata galala. Mo le lavea’iina o i tatou ai le vevela o le la.

Fa’atoesega:
Ona o lo tatou fa’atuatua i tagata a e galo lana Afio. O lo tatou fiafia e saili i mea
a le malaia a e lē o le manuia. Ona o le ma’a’a pea o o tatou loto.

Mana’oga:
Ina ia mafai ona fa’atumauina pea lo tatou fa’atuatua ia te ia. Ina ia tatou maua
manuia ua folafolaina mai mo tagata f’atuatua. Ia laveaiina pea i tatou ai mala ma
puapuaga o le olaga.

06 – 12 Mati 2022
Tusi Faitau:        Luka 9: 23 – 27
Manatu Autū:      “AVE LO’U OLA”

         (Give my life)

Fa’afetai:
Ona o avanoa ua maua e mulimuli atu ai ia te Ia.  Ua a’oa’o mai Iesu i le ola
ofoina atu mo ia. Ona o lona malo ua uma ona saunia mo i tatou.

Fa’atoesega:
Ona o le faigata ia i tatou ona fa’afitia o tatou tagata. Ona o lo tatou ola so’ona fai.
Ona o lo tatou lē mafaia o lona satauro.

Mana’oga:
Ia mafai ona tatou mulimuli atu ia te Ia i le atoatoa.  Ia lē fa’alavelaveina i se mea
le ofoina atu o o tatou ola mo Ia. Ia ‘aua nei tu’ulafoa’iina mai lo tatou vaivai.

13 – 19 Mati 2022
Tusi Faitau: Filipi 4 : 10 – 20

Manatu Autū: “LAVA MA TOTOE”
  (More than Enough)

Fa’afetai:
Ona o lana fa’asoa o lo o avagalimaina a’i i tatou i mea uma. Auā tatou te lē o
matitiva lava i se mea. Ua tatou mafaia mea uma ona o lona fa’amalosi mai.

Fa’atoesega:
Ona o lo tatou naunau tele i mea e malaia ai. O lo tatou oi pea i le matitiva, a e o
lo o i ai mea i o tatou lima. Ona ua lē gata lo tatou manao i mea ua tatou maua.

Mana’oga:
A’oa’o mai ia tatou iloa ona fa’asoa lona tamaoaiga ua ia i tatou. Ia talia ma le
loto fa’afetai lona agalelei ala eseese mai. Alofa ma foa’i mai pea mea e tatau mo
le aso.

20 – 26 Mati 2022
Tusi Faitau: Luka 6: 27 – 31
Manatu Autū:         “GAUSIA LE AMO O SAUAGA”

(Breaking the cycle of Violence)
Fa’afetai:
Ona o ala ua fa’ailoa mai tatou te maua ai le fealolofaa’i ma le fefa’amagaloa’i.
Ona o avanoa ua mafai ona suia ai vaivaiga o tagata e avea ma malosiaga. Ona o
lona alofa mai pea ia i tatou, e ui ina tatou si’i atu pea le ta.

Fa’atoesega:
Ona o le faigata ona tatou o ese mai vaivaiga masani o le olaga. Auā ua tatou
naunau pea e fa’atino sauāga e fa’amalie ai man’oga o tatou loto. Ua lē maua e i
tatou le ola fa’apalepale i o tatou uso a tagata.

Mana’oga:
Fesoasoani mai ina ia mafai ona tatou tausia le fealofani ma le loto fa’amagalo. Ia
mafai  ona tatou gausia le amo o le ola sāuā.  Ia a’oa’oina o tatou tagata,  o le
lotomaualalo e fa’aeaina ai.

27 Mati – 02 Aperila 2022
Tusi Faitau:    Mareko 3: 1 – 6



Manatu Autū:  “E LE FA’ATALI LE ALOFA”
        (Love cannot wait)

Fa’afetai:
Ona o lona amanaia pea o le tagata puapuagatia. Ona ua soloia pa vaeloto ona o le
alofa  faamaoni.  Ua  lē  mafai  e  le  tulafaono  faaletagata  ona  taofia  ala  o  le
faaolataga.

Fa’atoesega:
Ona o lo tatou ola fa’a-fiaamiotonu, a e leai se fa’amaoni. Ua tele lo tatou ola
taulamalama a e leai se fa’avae. Ua faigata ona iloa taimi e mo’omia ai le alofa.

Mana’oga:
Fesoasoani mai ina ia tatou fa’atino lana fa’aolataga i so’o se tagata ma so’o se
taimi. Ina ia ‘aua nei avea tulafono ma ala e alofia ai le alofa. Ina ia mafai ona
tatou fa’atino le alofa i lona atoatoa e tatau ai.

03 – 09 Aperila 2022

Tusi Faitau:          Roma 15: 25 – 32
Manatu Autu:       “MATAIFAIOI I TAIMI FAIGATA”

(Responsibility During Crisis)

Fa’afetai:
Ona o le alofa fa’asoa o lana fanau i  totonu o lana Ekalesia.  Ona o meaalofa
fa’aletino  atoa ai  ma meaalofa  fa’aleagaga ua foa’iina e  ona tagata.  Ona o le
fa’amalosiau a ana aposetolo mo le soifua tatalo o le Ekalesia.

Fa’atoesega:
Ona o lo tatou mataū e foa’i atu i ē ua matitiva. Ona ua tatou fa’avaivai tele i
ituaso e  fetai’ai  ai  ma faigata.  Ua fa’asolo ina vaivai  tele  le  ola  tatalo  a  lana
Ekalesia.

Mana’oga:
Ia mafai ona manino la tatou va’ai ia i latou e mo’omia le fesoasoani. Ia una’iina i
tatou e fealolofaa’i i mea f’aletino ma mea fa’aleagaga. Ia fa’aamalosia lo tatou
ola tatalo aemaise i ituaso e feagai ai ma faigata.

10 – 16 Aperila 2022                                                                   ESETA
Tusi Faitau: Luka 22 : 47 – 62

Manatu Autū: ‘FA’AFESAGAI MA LU’ITAU”
        (Facing challenges)

Fa’afetai:
Aua ua tatou ‘ae’ae pea i le tele o lona alofa ma lona agalelei. Ona o le tele o lona
fa’apalepale i mea leaga o tatou fa’atinoina pea. O lona filemu na fa’aalia ai lona
loto fa’amagalo.

Fa’atoesega:
Auā ua tausolomua i tatou ona fa’alata ma fa’afitia lo tatou Ali’i.  Ua galo ia i
tatou le mafutaga mafana ma le alofa o le matai ona o le pala’ai. Ua tatou to’ilalo
pea i lu’itau masani o le olaga.

Mana’oga:
Alofa ma talia mai pea i tatou i lona malo, e ui i lo tatou leaga faia. Ia avea lenei
vaiaso o puapuaga o le Alii e luitauina ai pea lo tatou faatuatua. Ia tupu pea ma
lauolaola lana faaolataga i le lalolagi.

17 – 23 Aperila 2022                                                                 TOETU
Tusi Faitau:           Mataio 28 : 1 – 10
Manatu Autū: “MATA’U MA LE OLIOLI TELE”

             (Fear and great joy)
Fa’afetai:
Ona ua fa’ataunuuina lava folafolaga e ala i le toe soifua mai o Iesu ai le oti ma le
tu’ugamau. Ua suia le mata’u o le tagata i le olioli tele ona o le manumalo. Ona o
lana pule silisili ese e to’ele uma ai pule fa’ale-lalolagi.

Fa’atoesega:
Ona o lo tatou fefefe i pulega fa’ale-tagata ua galo ai folafolaga a le Ali’i. Ona o
lo tatou lē mataala e pei o tinā, ua tatou fa’apouluulu ai pea lava. Ua tele lo tatou
ola lē talitonu.

Mana’oga:
Foa’i mai le mautinoa tatou te ola ai pea i le manumalo o Keriso. Fesoasoani mai
ina ia mafai ona suia lo tatou matata’u i lona olioli e tele. Ia avea pea i tatou ma
Misionare fa’atuatuaina o lana Talalelei.

24 – 30 Aperila 2022
Tusi Faitau:           Ioane 21: 1 – 14



Manatu Autū:        “TOE TIMATA LE UPEGA FA’ASOO”
            (A new Beginning)

Fa’afetai:
E ui ina tatou faiaina, a e  lē o tuulafoaina lava i tatou e le matai. Ona o Iesu o le
taliuta mataala ma alofa. O lo’o ia faasino mai pea ogasami e maua ai i’a o le tai.

Fa’atoesega:
Ona o le faigofie ona galo ia i tatou o ā tatou matafaioi. Ona o lo tatou ola toilalo i
taimi tatou te fememea’i ai. Ona o lo tatou lē iloa o ituaso e fa’aali mai ai Iesu

Mana’oga:
A’oa’o mai pea ina ia aua nei galo ia i tatou lo tatou vala’auina i taimi uma.
Fa’asino mai pea ala o lo o ta’oto ai manuia mo lana fanau. Fesoasoani mai ina ia
tatou agai pea i luma, a e lē o le solomuli.

01 – 07 Me 2022
Tusi Faitau: 1 Samuelu 25: 23 – 31
Manatu Autū: “IA FAI MA FA’AOLA I LE AIGA”

        (Be a Saviour for the family)
Fa’afetai:
Ona o le alofa o tinā o lo o fausia ma tausia ai o tatou aiga. O le avea ai pea o tinā
ma fa’aola i o tatou aiga i aso uma. Ona o le agaga fa’apalepale o lo o mafai ai
ona suia le ita ma le ma’ema’ea o tagata.

Fa’atoesega:
Ona  ua  tatou  lē  iloa  ona  taui  atu  le  agalelei  o  isi  i  le  alofa.  O lo  tatou  ola
fa’amaualuga ua pogisa ai le va’ai i mea lelei. O lo tatou va;ai fa;atauva;a i nai
tinā ma mea lelei ua latou faia.

Mana’oga:
A’oa’o mai ia tatou iloa ona fafau, tausi ma atia’e o tatou aiga. Ia tatou amanaia
nai tinā i ā latou fo’i mataifaioi ma le galuega faufautua i mea lelei. Ia avea i tatou
ma lavea’i i o tatou aiga i taimi faigata.

08 – 14 Me 2022                                  VAIASO MUAMUA O LE FONO
Tusi Faitau:           Galuega 18: 18 – 28 

Manatu Autū:         “FA’AMALOSI’AU I E UA TALITONU”
       (Strenthenig Believers)

Fa’afetai:
Ona o le tautiga o le ‘au aposetolo ua salalau ai le Talalelei. Ona o ala sa sa’ili ai
tagata  mo  lona  malo  ua  a’afia  ai  ma  i  tatou.  O  lana  galuega  tala’i  o  lo  o
fa’amalosiau mai pea mo i tatou.

Fa’atoesega:
O lo tatou augatatā e fa’atino le galuega talai na vala’auina ai i tatou.  Ua tele ina
vaivai ma solomuli tagata ona o i tatou. Ua tatou fiafia e tala’i o tatou tagata a e
tu’u le Talalelei.

Mana’oga:
Fesoasoani mai ina ia atoatoa lo tatou fiafia e faatino lana galuega i o tatou nei
aso.  Faailoa mai pea ala tatou te faatino ai lana feau mo tagata. Alofagia le feagai
ai o le nofo-a-komiti a le Ekalesia ma fonotaga.

15 – 21 Me 2022                          (USUIA LE FONO TELE EFKS I MALUA)
Tusi Faitau: Ioane 14: 15 – 24
Manatu Autū: “IA SAUNIA MO LE AGAGA PAIA”

      (Be prepared for the Holy Spirit)
Fa’afetai:
Ona o le folafolaga a Iesu na saunia ai le au so’o mo le afio mai o le Agaga Paia.
Auā ua lē tu’uaunoaina lava i tatou e le Agaga Paia. Ua avea lava le Agaga Paia
ma fesoasoani e sili ona mo’omia e lana fanau.

Fa’atoesega:
Ua tele taimi tatou te lē tausia ai upu a le Ali’i o Iesu. Ua fa’aalia pea lo tatou lē
alolofa ia te Ia, ia tatou fa’atinoga. O lo tatou te’ena pea o le Agaga Paia pe a fia
fa’amalie o tatou loto.

Mana’oga:
Ia saunia lana Ekalesia mo le faamanatu ina o le Penetekoso i lenei foi tausaga. Ia
auai fa’atasi lona Agaga Paia ma lana Ekalesia i lana Fonotga. Fa’amanuia i le
Laulau o le Fono Tele ma le Usugafono a le Ekalesia i lenei tausaga.

22 – 28 Me 2022
Tusi Faitau:            Iosua 23: 1 – 16



Manatu Autū:         “USITA’I I ALA O LE ATUA”
     (Obey God’s ways)

Fa’afetai:
Ona o lana fa’asoa o le lau’ele’ele ua avea ai ma o tatou tofi. O lana ta’ita’iga ua
tau  manuia  ai  le  tele  o  o  tatou  fa’amoemoega.  Ona  o  Taitai  lelei  o  lo’o  tau
taitaiina loto o tagata i ona ala.

F’atoesega:
Ua avea le maua o mea lelei ma ala e fa’agalo ai o Ia na ia aumaia. O lo tatou
taumamao ‘ese so’o ma ona ala. O lo tatou fiafia i ala o atua fa’apaupau.

Mana’oga:
A’oa’o mai pea ia tatou tumau i ona ala i aso uma. Fesoasoani mai ina ia taofia lo
tatou tosina atu i ala o le lalolagi. Ina ia tatou maua pea le agaga o le faalogo ma
usitai ia te ia.

29 Me – 04 Iuni 2022
Tusi Faitau: Esoto 2: 3 – 6
Manatu Autū:          “IA FAIA LOU FINAGALO”

       “Thy will be done”

Fa’afetai:
Ona o le avanoa o lo o avea ai pea o Ia ma o tatou Atua a o i tatou o lana fanau. O
lona alofa mai pea i o tatou tagata e ui ina tatou ifo i tupua. O le tumau mai pea o
lona alofa ia Samoa ma ona tagata, ua toe aulia ai foi lenei Sisigafua.

Fa’atoesega:
Ona o le tele o lo tatou le usita’i i ana poloaiga. O le avaga gofie o o tatou loto i
tupua eseese o le olaga. Ua faigata ona tatou faia lona finagalo.

Mana’oga:
Fesoasoani mai ia mafai ona tatou faia lona finagalo e pei ona poloaiina mai. Ia
mafai ona manino lona finagalo i le malo o Samoa ma ona tagata.  Ia avea pea o
Ia ma Atua e fa’avae ai si o tatou atunu’u o Samoa.

05 – 11 Iuni  2022
Tusi Faitau: Salamo 127: 1 – 2

Manatu Autū: “O LE ATUA LE MATAI TUFUGA”
         (God the master-builder)

Fa’afetai:
Ona o lona fesoasoani mai pea i a tatou atina’e o faatino. O lona tautoaluaina pea
o o tatou tagata  i o tatou tiute  ma faiva.   O Ia lava o le Matai-tufuga o lo o
taulamua i fa’atufugaga ‘ese’ese.

Fa’atoesega:
O lo tatou fa’a-fiapopoto pea i o tatou manatu ma mea e fai. O lo tatou fiafia pea e
faapea ane – “o au lava….ana leai au….”, a o fa’afofoga le matai. O lo tatou le fia
fai pa’aga ia te ia.

Mana’oga:
Ina ia ona taitaiina pea i tatou ia tatou fausaga ma atina’e i taimi uma. Faasusulu
mai pea lona malamalama tatou te iloa ai le mea e tatau ona fai i lea taimi ma lea
taimi.  Aua nei tu’ulafoa’i mai nei faia fua la tatou tautua.

12 – 18 Iuni 2022
Tusi Faitau: Isaia 35: 1 – 10
Manatu Autū: “IA OLIOLI LE TOAFA”

  (The desert shall rejoice)
Fa’afetai:
O le mafai ona liua le toafa e avea ma eleele o le ola. O lana faaolataga ua olioli ai
e sa faanoanoa. O le fa’amoemoe ola ua fa’aeaina ai i tatou sa puapuagatia.

Fa’atoesega:
O lo  tatou  loto  vaivai  pea  ona  o  pefea  o  lenei  olaga  lē  tumau.   O  lo  tatou
fa’alolololo pea i o tatou tulaga maulalo i le olaga. O lo tatou lē talitonu i le Atua
ma lana fa’aolataga.

Mana’oga:
Fesoasoani  mai  ina  ia  mafai  ona  suia  lo  tatou  to’ilalo  e  avea  ma  manumalo.
A’oa’o mai ina ia tatou o ese mai i le fa’anoanoa o le toafa matutu. Ia avea i tatou
ma tagata olioli i le fa’aolataga mai ia te ia.

19 – 25 Iuni 2022



Tusi Faitau: Mika 4: 1 – 4
Manatu Autū: “SOIFUA E AUNOA MA LE FEFE”

              (Living without fear)
Fa’afetai:
Ona o lona a’oa’o mai pea o ona ala  ua tatou iloa ai  le ala tonu. Ona o lana
fa’amasinoga tonu, ua mafai ai ona suia le va tau i le nofo lelei. Ona o le filemu
ua tatou maua ma ola s’aoloto ai.

Fa’atoesega:
Ona o lo tatou lē talitonu o le Atua tatou te filemu ai. Ona o lo tatou fefefe pea i le
fa’amata’u mai o le lalolagi. Ona o lo tatou lē talitonu i suiga e faia e le Atua.

Mana’oga:
Ina ia alofa ma aumai le ola sa’oloto i o tatou tagata puapuagatia. A’oa’o mai ina
ia  mafai  ona fa’agalo  le  ola  fetaua’i,  a  e ia  ola  fetausia’i.  Ia mafai  ona tatou
liliuina au’upega o le fasioti tagata e avea ma au’upega o le fa’aolataga.

26 Iuni – 02 Iulai 2022
Tusi Faitau: Mareko 6: 45 – 52
Manatu Autū: “FETAIA’I MA LE TAI”

      (Against the tide)
Fa’afetai:
Ona o vavega o lo  o tatou o molimauina  pea i  le  tele  o aso.  Auā na te  lē  o
tu’ulafoa’iina lava i tatou i taimi faigata. O lona i ai pea fa’atasi ma i tatou i lenei
folauga o tatou fai.

Fa’atoesega:
Ona e televave lava lo tatou pala’ai pe a o’o ina tau malosi mai le si’isi’i o le tai.
O lo tatou pogisa i vavega o saunia mo i tatou. O lo tatou le fa’atuatua i le matai, a
o savali mai i totonu o faigata.

Mana’oga:
A’oa’o mai ia mafai ona tatou uli o tatou va’a i le sousou o le vasa. Fesoasoani
mai ia aua nei fa’amata’uina i tatou i foliga sauā o le lalolagi. Ia fa’amalosia le
fa’atuatua, tatou te folau manuia ai i le taulotoaiga o lenei tausaga.

03 - 09 Iulai 2022
Tusi Faitau: Hosea 14: 4 - 7

Manatu ‘Autū:  “O LE ALOFA TUNOA E SILI ATU NAI LO A TATOU AGASALA”
                                        (Grace is greater than our sins)

Fa’afetai:
Tatou  tatalo  fa’afetai  ona  ua  lava  ma  totoe  le  Alofa  Tunoa  o  le  Atua,  ua
amana’iaina ai i tatou o tagata agasala. Tatou fa’afetai i le Alofa Tunoa o lo’o
fa’aalia i fa’amanuiaga o lenei ola. Tatou fa’afetai i le Alofa Tunoa, ua mautinoa
ai le Fa’aolataga a le Atua.

Fa’atoesega:
Tatou fa’ato’ese i  le  Atua ona ua avea  le  tele  o  lona alofa Tunoa,  ua fai  ma
‘alofaga o lo tatou faia pea o le agasala. Ua avea le sologa lelei o lo tatou ola i le
tino, ua pogisa ai la tatou va’ai i le Alofa Tunoa o le Atua. Tatou fa’ato’ese ona ua
māmā-sagia le Alofa Tunoa,ona ua tatou lē fa’amaoni i le Atua.

Mana’oga:
Tatou tatalo i le Atua ina ia tumau mai pea lona Agaga Paia, ina ia tatou mautinoa
ai lona Alofa Tunoa. Ia faailoa mai pea lona Alofa Tunoa i galuega a o tatou lima,
ma saga vi’ia ai pea lona suafa mamalu. Ia avea lona Alofa Tunoa e fai ma tapasā
o lo tatou ola ‘au’auna.

10 - 16 Iulai 2022
Tusi Faitau: Eperu 11: 39 - 40
Manatu ‘Autū: “O LE FA’ATUATUA -O LE FA’AMAONIGA O LE LELEI”

                         (Faith is reflected by good works)
Fa’afetai:
Tatou fa’afetai  ona ua avea  le  faatuatua  ma ala  ua ta’uaogāina  ai  i  tatou,  ma
ta’ialaina ai lo tatou ola galulue mo mea silisili i le Atua. Fa’afetai ona o le soifua
faatuatua o nai o tatou tua’a ua mavae.
Fa’atoesega:
Tatou fa’ato’ese  ona o le  vaivai  o  lo  tatou ola  fa’atuatua.  Ua taulagi  lo  tatou
fa’atuatua, ae ua matuā solomuli lava lo tatou ola ‘au’auna. Ua avea le tamāo’āiga
o le tino, ma ala ua fa’atuatuana’i ai lo tatou faatuatua i le Atua.
Mana’oga:
Ia fa’aosofia pea moegaluaga e le Agaga o le Atua, e fa’amalosia ai lo tatou ola
fa’atuatua e galulue mo mea silisili. Ia avea le ola fa’atuatua fa’amaoni, e fai ma
molimau o le moni o lo tatou taliaina o le fa’aolataga. Ia tatou faatuatua pea ma le
mautinoa i le Atua i taimi e fesouaina ai lo tatou ola i tiga ma faigata. 

17 - 23 Iulai 2022
Tusi Faitau: Amosa 3: 2 



Manatu ‘Autū: “O TOFIGA MA ONA NAFA TAU’AVE”
(Privilege and Responsibility)

Fa’afetai:
Faafetai i le Atua ona o tofi ma tiute ‘ese’ese ua valaauina ai lo tatou fa’atauvaa.
Fa’afetai  ona  o  le  Agaga Paia,  ua  fa’aa’upegaina  ai  lo  tatou  ola  fa’aaogaina.
Fa’afetai i le galuega fa’aola a lo tatou Alii, ua fai ma tapasa i o tatou tofi. 
Fa’atoesega:
Tatou faatoese ona ua avea o tatou tulaga, ua o tatou manatu ai; o mea uma ua
mafaia e lo tatou lava malosi. Ua avea o tatou tofi ma ala tatou te va’ai maualalo
ai i isi o tatou uso a tagata. Fa’atoese i lo tatou le fa’amaoni i lo tatou vala’auina.
Mana’oga:
Ia fa’aa’upeaina i tatou e le Atua i o tatou vala’auina ‘ese’ese. Ia avea o tatou
vala’auina e saga fa’atumuaina ai le vi’iga o lo tatou Atua.  Ia fa’amanuiaina e le
Alii o tatou tofi. Tatou tatalo ile Atua le e fesoasoani mai ia mafai ona tatou iloa
lo tatou vala’auina. 

24 - 30 Iulai 2022
Tusi Faitau: 1 Peteru 2: 11 - 12
Manatu ‘Autū: “FAIGAMALAGA A LE KERISIANO”

(The Christian Pilgrim)
Fa’afetai:
Tatou fa’afetai i le fa’aolataga na tapenaina e le Atua o lo o avea pea ma ta’ita’i i
le faiga-malaga  a le tagata  kerisiano.  Ona o le mana o le  Agaga Paia,  o lo  o
tauto’aluaina lo tatou fesea’i solo i lenei ola. Ona o le alofa faapalepale o le Atua.
Fa’ato’esega:
Tatou faatoese ona o i tatou o tagata malaga to’ilalo gofie. Tele o taimi e galo ai le
Atua,  ae fa’alagolago i  lo tatou iloa,  ma so tatou malosi.  Fa’amagalo  lo  tatou
fa’amaualuluga, ua fa’avaivaia ai isi o tatou uso i le galuega. Ua le moni le avea
ma Kerisiano fa’amaoni, ona o le taliagata o le Alii tatou te malaga fa’atasi.
Manaoga: 
Tatou tatalo ina ia avea i tatou ma kerisiano tumau, ina ua taitai malaga Iesu i la
tatou faigamalaga. Ia alofa mai le Atua ina ia aua nei solomulli gofie le avea o i
tatou ma kerisisno molimau pe a lutia la tatou malaga i faigata o le ala. Ia susulu
atu o tatou kerisiano, e fai ma molimau ola o loo soifua le Alii i o tatou tagata.

31 Iulai – 06 Aokuso 2022
Tusi Faitau: Mataio 5: 9
Manatu Autū: “VALA’AUINA E MOLIMAU I LE FILEMU”

              (Called to witness to peace)
Fa’afetai:
Fa’afetai i le Atua i ala o lana ta’ita’iga fa’a-Tama, o lo o lima ta’ita’iina ai i tatou
o tamā i totonu o aiga. Fa’afetai ona o tamā na o latou asaina le gasū o le taeao,
auā le sa’olotoga o Samoa. Fa’afetai i le to’afilemu o le pule mamalu a ali’i ma
faipule o nu’u ta’itasi o lo o tausia ai le filemu o tagata uma.
Fa’atoesega:
Tatou fa’atoese ona ua māmā i le tele o tamā o latou tulaga fa’a-ta’ita’i i totonu o
Aiga, Nu’u, ma Ekalesia.  Ua lē fa’alagolago la latou ta’ita’iga i le Agaga o le
Atua. Ua avea i tatou tamā ma mafua’aga o le sauāina o nai tinā ma fanau.
Mana’oga:
Tatou tatalo ina ia lima ta’ita’iina pea e le Agaga o le Atua a tatou taita’iga ina ia
filemu Aiga, Nu’u, ma Ekalesia, Ia avea la tatou ta’ita’iga ma malu e filemu ai i
latou uma o i lalo o la tatou ta’ita’iga. Ia fa’a-au’upegaina i tatou e le Atua i a
tatou ta’ita’iga, ma ia avea a tatou ta’ita’iga lelei e fai ma vi’iga o lona suafa.

07 – 13 Aokuso 2022
Tusi Faitau: Esoto 15: 26
Manatu Autū: “O LE FESOASOANI I TAIMI UMA”

       (The Helper for Human Situation) 
Fa’afetai:
Fa’afetai i le Atua ua ia fa’ailoa mai ua na o Ia le ala tatou te manuia ai. Fa’afetai i
le meaalofa foa’ifuaina mai a le Atu,a o le Agaga Paia le,a o lo o fa’amalos’au  ai
pea lo tatou taumafai.  Tatou fa’afetai  i  alafua ma aulape o lana Afioga Paia e
ta’ita’iina ai lo tatou ola ina ia manuia.
Fa’atoesega:
Fa’atoese  ona  ua  ta’aina  la  tatou  fa’alogo  i  leo  ‘ese’ese  e  fano  ai,  a  e  ua
fa’atuatuanai le musumusuga a le Agaga Paia. Ua le sa’ili fesoasoani i le Atua mo
lana fa’asinoga a e ua fa’amoemoe i  le iloa o le tagata lava ia.  Fa’amagalo le
femoumoua’i o lo tatou fa’atuatua ua tatou to’ilao ai pea i taimi uma.
Mana’oga:
Tatou tatalo ina ia fa’apalepale mai pea le Alofa Tunoa o le Atua e fai ma o tatou
sulufaiga i taimi uma. Ia maua’a lo tatou fa’alagolago i le Agaga Paia e fai ma
to’omaga sili i taimi uma o lo tatou ola. Ia avea faigata e o’o mai i lo tatou ola e
manino ai la tatou va’ai i le ‘auai mai o le Atua ma lona lotolotoi ia i tatou.

14 – 20 Aokuso 2022
Tusi Faitau: Eperu 12: 11 – 12
Manatu Autū: “TU’UALALO IA MANATUA”



   (Exhortation to Remember)
Fa’afetai:
Faafetai i le Atua ona o le Tusi Paia o lo o faamanatu mai ai pea lona finagalo mo
i tatou. Faafetai ona o le galuega mana a le Agaga o lo o tu’ualalo pea i taimi uma
i lo tatou ola. Ua avea lava le Sakarameta paia o le Faamanatuga, ma faamanatu i
ia i tatou i le Alofa Tele o le Atua.

Fa’atoesega:
Tatou tatalo e faamagalo le faigofie ona ua o tatou faagalo le alofa o le Atua pe a
solo lelei lo tatou ola. Faatoese i lo tatou te’ena pea o le tu’ualalo a le Agaga Paia.
Faamagalo lo tatou toilalo so’o ona o le agasala.

Mana’oga:
Ina ia fesoasoani mai le mana o le Atua ia i tatou i taimi uma. Ia fa’amaite e le
Atua lo tatou ola tautua mo lana fe’au. Ia avea pea le soifua o lo tatou Alii ma
fa’amanatu e lima ta’ita’iina ai o tatou ala uma.

21 – 27 Aokuso 2022
Tusi Faitau:  Luka 2: 8 – 11
Manatu Autū: “FA’AILOA LE TALALELEI”

    (Telling the Good News)
Fa’afetai:
Faafetai ona o le sao taua o i latou uma na o latou asaina ātu-vasa ma ātu-ava ina
ia faailoa le Talalelei a le Atua mo le lalolagi.  Faafetai i le galuega mana a le
Agaga Paia na tautoaluaina avefeau o le Talalelei ua so’o ai le lalolagi. Ua avea le
Talalelei o le faaolataga ua feso’ota’i ai lana fanau faatuatua.

Fa’atoesega:
Faatoese  i  le  Atua  ona  e  lē  o  atoa  lo  tatou  ola  molimau  i  le  Talalelei  o  le
Faaolataga.  Faamagalo le vave o le tatou tala’i atu o tala e tutupu ai misa ma
maseiga, ae ua faatuatuanai le Talalelei o le filemu.

Mana’oga:
Ia fesoasoani mai le Agaga o le Atua e faamalosia i tatou i le galuega talai. Ia tupu
pea le Talalelei o le iloa o le Malo o le Atua i lo tatou lalolagi. Ia avea lo tatou ola
faa-keisiano, e fai ma molimau ola o le Talalelei a le Atua. Tatou tatalo ina ia
amata i o tatou ola le Talalelei i le Keriso Toetu.

28 Aokuso – 3 Setema 2022
Tusi Faitau: 1 Peteru 1: 3 – 5
Manatu Autū:  “E I AI LE FAAMOEMOE OLA I TAGATA O LE ATUA”

   (God’s people have a Living Hope)
Fa’afetai:
Tatou fa’afetai auā ua tautino e le Afioga Paia a le Atua; e lē o se mea fa’aleaoga
lo tatou tautiga mo le Ali’i. Fa’afetai ona o le ola e fa’avavau ua maua ia Keriso
Iesu.  Fa’afetai ona o le tu’umumusu mai pea o le Agaga o le Atua, e fa’atupu le
fa’amoemoe ola i ona tagata.

Fa’atoesega:
Tatou fa’atoese ona ua tatou faoa le vi’iga o le Atua. Ona o lo tatou fa’amaualuga
ua taotaomia ai manatu o isi o tatou uso. Fa’amagalo lo tatou faia pea o le agasala.

Mana’oga:
Tatou tatalo pea i le Atua auā o ia o lo tatou fa’amoemoe e manuia ai a tatou
taumafaiga uma. Ia avea pea le Satauro manumalo o Keriso e fai ma fa’amoemoe
ola o soo se mea tatou te faia. Tatalo ina ia leoleoina e le mana o le Atua, le ola o
so’o se kerisiano. Ia tatou fa’amoemoe pea e leai se mea faigata i le Atua.

04 – 10 Setema 2022
Tusi Faitau: Iosua 24: 15
Manatu Autū: “O LE ATUA I AIGA”

(God in families)
Fa’afetai:
Fa’afetai i le Atua i le avanoa mo o tatou aiga, e tapu’e ma fa’afailele ai le alofa o
le Atua. Fa’afetai ona o le mafanafana o loo maua i totonu o aiga pe ā i ai le Atua.
Fa’afetai i le Atua ona o fa’amanuiaga o fanau ua ia foa’i i totonu o aiga. Fa’afetai
ona o matua ma la latou a’oa’oga ia manuia fanau.

Fa’atoesega:
Ona ua tau mamao o tatou aiga ma le Atua. Ua fa’atamala matua e tapu’e le ola
fa’atuatua o fanau.  Ua sauāina pea fanau ma tinā i totonu o tatou aiga.

Mana’oga:
Ia i ai le ta’ita’iga mana a le Atua i aiga uma.  Ia faamalosia le pitolaau a matua e
a’oa’oina ma tapu’e le ola faatuatua o fanau.  Ia tutupu fanau i le ola usiusita’i e
manuia ai o latou olaga.  Ia avea le Atua ma ta’ita’i i aiga uma.

11 – 17 Setema 2022
Tusi Faitau: Iona 1: 3



Manatu Autū:     “FAIA LE FINAGALO O LE ATUA A E LE O TATOU LOTO”
          (Doing God’s Will – not ours)

Fa’afetai:
O lo’o  a’oa’o  mai  pea  lana  Tusi  Paia,  e  lu’itauina  i  tatou  i  lona  finagalo,  e
fa’atonufolau ai o tatou faiva eseese. I lona Agaga Paia, o lo o tauto’aluaina i tatou
e iloa ai ala o lona finagalo. Ona ua fa’aalia manino i lo tatou Ali’i Fa’aola le
finagalo o le Atua mo i tatou.

Fa’atoesega:
Ona o le tele o taimi, e fai o tatou loto a e galo le Atua ma lona tu’umumusu mai.
Ua avea i tatou ma ala e fa’avaivaia ai nisi ona o lo tatou manatu faapito. Ua lē
atagia i o tatou olaga lo tatou avea ma Kerisinao fa’amaoni.

Mana’oga:
Ia avea le galuega mana a le Agaga Paia, tatou te iloa ai le finagalo o le Atua mo i
tatou. ‘Aua nei o tatou mitamita i o tatou vala’auina, a e ia avea ma vae ma lima o
le finagalo alofa o le Atua. Ia tatou lagona o i tatou lava o auauna le aogā.

18 – 24 Setema 2022
Tusi Faitau: Timoteo 2: 3 – 7
Manatu Autū: “TOE FA’AMUMŪ MEA-ALOFA A LE AGAGA”

             (Re-kindle the gifts of the Spirit)
Fa’afetai:
Ona o le atulasi o manuia ua tatou tufitaufao le foa’i a le Atua. Ona o taleni ma
agava’a  ua  fa’atufugaina  ai  manuia  o  tagata  lautele.   Ona o le  meaalofa  o le
talalelei o le faaolataga e ala ia Iesu Keriso.

Fa’atoesega:
Ona o lo tatou paie e galueaina le tele o meaalofa foai fua mai i le Alii.  Ona ua
muitiiti le soifua faaleagaga o le au kerisiano, ona o mea viavai o le lalolagi.

Manaoga:
Ia galue mai lona mana ia toe mu saesae ai le ola ofoina o le au faatuatua mo lana
feau.  Fesoasoani mai le Alii ina ia tatou faaaoga tatau meaalofa a le Agaga auā le
soifua manuia o lana fanau i le lalolagi.

25 Setema – 01 Oketopa 2022
Tusi Faitau: Salamo 127: 3 – 5
Manatu Autū: “O FANAU O LE TOFI MAI LE ATUA”

           (Children are God’s gift)
Fa’afetai:
I le Atua ona o fanau, o le taui ma meaalofa a le Atua mo i tatou e fa’aauauina
gafa o aiga. I le poto, le atamai ma le malosi o lo o foa’ina e le Atua mo fanau. i
a’oa’oga fa’a-le-agaga o lo o a’oa’oina ai fanau.
Fa’atoesega:
Faato’ese ona ua to’atele matua ua tu’ulafoa’iina nai fanau. Ua lē maua i totonu o
tatou aiga le sa’olotoga ona o le sauāina pea o fanau. Ona ua vaivai le a’oa’oina o
le ola fa’a-le-agaga o fanau i o tatou aiga. Ona ua a’afia gofie le ola tuputupu a’e o
fanau ona o suiga ‘ese’ese ua fetuleni mai.
Manaoga:
Ina ia fa’amalosia le pitola’au a matua, e a’oa’oina ai fanau i le Upu Moni. Ia foa’i
le poto ma le atamai i fanau, e manuia ai Aiga, Nu’u, Ekalesia aemaise le Mālō. Ia
fa’apogisaina mata o fanau i suiga ‘ese’ese e ono a’afia ai lo latou lumanai. Ia
fa’aaogaina fanau e fai ma molimau o le Talalelei.

02 – 08 Oketopa 2022

Tusi Faitau: Hakai 1: 2 – 6
Manatu Autū:   “O GALUEGA A LE ATUA E TATAU ONA FA’AAUAU PEA”

                                                   (God’s work must go on)
Fa’afetai:
I le vala’auina o i tatou e le Atua e ala i tofi ma tiute eseese e fa’aauauina ai pea le
ola auauna. Ona o le fa’amaoni o le Atua o lo o nanea ai lo tatou ola ofoina atu.
Ona o atina’e lelei uma mo le manuia lautele o tatou tagata. Ona o le mana o lona
Agaga, o lo o fa’aosofia le ola auauna mo mea sili.
Fa’atoesega:
Ua avea galuega lelei tatou te faia, ua tatou fāoa ai le vi’iga o le Atua. Ona ua
tatou manatu o galuega lelei tatou te faia; ua tau ai lo tatou taimi. Ona ua tatou
fa’alagolago i lo tatou poto ma le malosi, a e galo le Atua na vala’auina i tatou.
Mana’oga:
Tatalo i Lē e ou le malosi uma lava, na te fa’aaupegaina i tatou, ina ia ta’uaogāina
so’o se mea tatou  te  fai.  Ia  aumai  le  malosi  ma le  poto e  faatino  ai  sa  tatou
auaunaga mo lona viiga.  Ia avea lo tatou faatauvaa e fai ma fesoasoani i ē o lo o
manaomia la tatou fesoasoani. Ia faamaualugaina pea le Suafa o le Atua i mea
lelei tatou te faia.

09 – 15 Oketopa 2022
Tusi Faitau: Sapkuka 1: 2: 2:1
Manatu Autū: “TU’U OU FA’AFITAULI I LE ALI’I”



         (Take your Doubts to the Lord)
Fa’afetai:
O lo o lagona pea le mafanafana ma le lotolotoi o le Atua i ituaso e lutaluta ai la
tatou  folauga.  Ua uma ona fola  e  le  Alii  le  fala,  mo  le  tagata  puapuagatia  e
toomaga i ai. Ua fetalai manino lo tatou Faaola, o e mafatia i avega, o Ia e malolo
ai i tatou.
Fa’atoesega:
Ua avea lo tatou popole vale ma le lē mautonu i o tatou fa’afitauli o lenei olaga,
ua galo ai le Atua. Ona ua tatou fa’alagolago i lo tatou malosi, ua atili mamafatū
ai la tatou amo i le agasala. Tatou fa’atoga mamate i le Atua ia sausauina lo tatou
vaivai i lona toto paia e magalo ai lo tatou fa’atauvaa.
Mana’oga:
Ia faatonu folau lona Agaga Paia, e tauto’aluaina la tatou folauga pe a o’o ina
sousou. Tatalo i le Atua ina ia aua nei tu’ulafoa’iina i tatou i taimi tatou te mafatia
ai.  Ia  mau  pea  le  to’ovae  o  le  soifua  fa’atuatua  i  le  Atua,  pe  a  o’o  mai
faaosoosoga.  Tulivae i le Atua ua na o Ia lo tatou malu i taimi o faigata.

16 – 22 Oketopa 2022
Tusi Faitau: Galuega 6: 1 – 6
Manatu Autū: “O LE TELE O LIMA E MAMA AI SE AVEGA”

                   (Many hands make light work)
Fa’afetai:
I le felanulanua’i  o le alofa o le Atua, e ala i taleni ma agava’a eseese auā le
manuia lautele o lana fanau. I le mafutaga ma le Agaga Paia o lo o maua ai le
mafanafana i le va-tagata. Ona o le galulue fa’atasi o mea o le Foafoaga a le Atua
o lo o manuia ai le tagata. Ona o le Fa’aolataga a le Atua mo tagata uma.
Fa’atoesega:
Ona o lo tatou manatu fa’apito ua lē maua ai se fealofani i lo tatou va-nonofo. Ona
e lē o atagia i lo tatou ola le alofa o le Atua ua mafua ai ona fete’enai o tatou
lagona. Ona o lo tatou te’ena pea o le musumusuga a le Agaga Paia, ua tatou lē
lagona ai leo o isi o tatou uso a tagata.
Mana’oga:
I le Agaga o le Atua na te fusia i tatou, ina ia maua le fealofani ma le galulue
fa’atasi. Ia avea o tatou vala’auina’ese’ese e fai ma auala e fesoasoani ai i lana
fanau.  Ia ave’ese lo tatou fa’asinosino lima, a ia tasi i tatou uma ia Keriso Iesu.

23 – 29 Oketopa 2022
Tusi Faitau: Kenese 3: 8 – 10
Manatu Autū: “O LE ATUA SA’ILI”

    (The seeking God)
Faafetai:
Ona e ui lava ina o i tatou o tagata agasala, a e saili mai lava le Alofa Tunoa o lo
tatou Atua. Ona e lē fa’apito le sa’ili mai o lona Alofa Tunoa mo tagata uma ia
fa’aolaina. Fa’afetai i meaalofa o le sālamo mai le Atua, ua toe talia ai i tatou i le
mafutaga mafanafana ma Ia. Ona o le fa’aaliga manino o le alofa sa’ili mai o le
Atua i lana tagata e ala ia Iesu Keriso.
Fa’atoesega:
Ona ua tatou sa’ili i lo tatou poto ma le malosi, a e fa’atuatuanai le Atua. Ona o lo
tatou ‘augātatā e sa’iliili i le Afioga a le Atua e ta’ialaina ai o tatou ola. Ona o lo
tatou te’ena pea o le musumusu mai o le Agaga Paia.
Mana’oga:
Ina ia tatou lagona le tu’umumusu mai o le Agaga o le Atua e fa’atonu folau ai o
tatou ala. Ia galue le Agaga o le Atua i a tatou fanau a o feagai ma lu’itau eseese o
lenei ola. Ia o tatou lagona le loto maualalo e fo’i ai i le Atua mea uma tatou te fai
mo lona viiga. Ia fesoasoani mai le Atua ma tauto’aluaina lo tatou vaivai.

30 Oketopa  - 05 Novema 2022
Tusi Faitau: Esoto 35: 4 - 9
Manatu Autū: “AISEA E FAI AI TAULAGA MA MEAALOFA”

             (Why doing sacrifics and Offerings)
Fa’afetai:
I le manino o le auala na poloai ai le Atua e mafua ai le ola fai taulaga o lana
Ekalesia. Ona o le alofa ala eseese mai o le Atua i ana fa’amanuiaga, ua tua i ai le
faiga taulaga a lana fanau fa’atuatua. I le taulaga na saunia e le Atua e ala i lona
Alo Pele, ua fai ma fa’ama’ite i le faiga-taulaga a ona tagata.
Fa’atoesega:
Ua lē atoatoa le ofoina atu o la tatou taulaga i le Atua.  Ona ua tatou lē fiafia e
fa’asoa atu meaalofa a le Atua, mo isi tagata. Ua lē masino le alofa ma le foa’i mai
o le Atua mo i tatou, a e ua le tutusa ma la tatou tali atu.
Mana’oga:
Ia tatou lagonaina le loto faamaoni i la tatou foai, ne’i to i le i’u le inati mo le
Atua. Ia manatua o la tatou taulaga i le Atua, o la tatou tali fa’afetai foi lea i lona
alofa tele mai. Ia manino lelei le fa’ataitaiga sili o le ola foa’i, lea na faia e Iesu i
lona soifua atoa.

06 – 12 Novema 2022
Tusi Faitau: Iakopo 2: 14 – 17
Manatu Autū: “O LE FA’ATUATUA MA GALUEGA”



                 (Faith and Works)

Fa’afetai:
Ona o le fa’atuatua na te aumai le loto tele, le fiafia ma le fa’amalosi e fai galuega
lelei uma. Ona o le Talalelei ma le soifua fa’atuatua o tua’ā ua mavae, e fai ma
lu’itau i  lo tatou fo’i ola fa’atuatua.  Ona o le galuega a le Agaga Paia o lo o
fa’atonu-folau lo tatou ola galulue.
Fa’atoesega:
Ua avea galuega lelei tatou te faia ua tatou manatu fa’amaualuluga ai. Ona o lo
tatou te’ena pea o le musumusuga a le Agaga i mea lelei e ao ona tatou faia. Ona o
le vaivai o lo tatou ola fa’atuatua ua mafua ai ona o tatou to’ilalo pea.
Mana’oga:
Ia fa’amaite e le fa’amaoni lo tatou ola fa’atuatua ma galuega lelei tatou te faia. Ia
fa’aaogaina e le Atua lo tatou fa’atauva’a i tiute ma faiva e fa’aali ai lona mamalu.
Ia avea galuega lelei tatou te faia e fai ma fesoasoani mo isi tagata.  A uma ona
tatou faia o mea ua lelei, ia vi’ia ai le Atua i lo tatou ola galulue.

13 – 19 Novema 2022
Tusi Faitau: Iopu 42: 1 – 6
Manatu Autū: “A SESĒ, IA ILOA ONA FA’ATO’ESE”

     (Apologize for Wrong-Doings)
Fa’afetai:
Ona o le alofa fa’apalepale o le Atua ia i tatou o tagata agasala pea. Ona o le
soifua  o  lenei  auauna  fa’atuatua  ua  a’oa’o  ma  ia  i  tatou;  a  sese  ia  iloa  ona
fa’ato’ese. I le Atua i lona fa’afofogaina o i tatou pe afai tatou te foi ia te Ia i le
salamo fa’amaoni.
Fa’atoesega:
I le fa’amaualuluga pea o o tatou loto e faigata ai ona tatou fa’atoese pe a tatou
sese. Ua tele ina tatou ola fa’afoliga a o tatou lava o le fotu o le agamasesei. Ona o
le tele o o tatou leaga, ma lo tatou manatu e le silafia e le Atua.
Mana’oga:
Ina ia galueaina pea i tatou e le agaga ia iloa ona tatou fa’atoese i o tatou sese. Ia
iloa ma mautinoa e tagata fa’atuatua uma, o le fa’amaualalo i le Atua, e ala ma ai
ana fa’amanuiaga.  Ina ia  sausauina i  tatou i  le  mana o le  toto paia  o lo tatou
Fa’aola, tatou te magalo ai.

20 – 26 Novema 2022
Tusi Faitau: Kalatia 3: 27 – 28
Manatu Autū: “E TUTUSA TAGATA UMA I LE ATUA”

          (To God, everyone is equal)
Fa’afetai:
Ona o  le  lē  fa’ailoga  tagata  o  le  Fa’aolataga  a  le  Atua.  Ona  o  fa’amanuiaga
fa’asafua mai a le Atua mo tagata uma. Ona o le felanulanua’i o taleni ma agav’a
o lo o fa’aaaogaina ai lo tatou fa’atauva’a.
Fa’atoesega:
Ona o lo tatou fa’ailoga tagata. Ona ua avea o tatou tulaga, ua manatu fa’apito ai
ua na o i tatou lava. I lo tatou manatu fa’amaualuluga ua le maua ai le fealofani
moni i lo tatou va nonofo ai.
Mana’oga:
Ia pulea o tatou loto e le alofa o le Atua, ina ia fa’atupu ai le fealofani i lo tatou
va-tagata. Ina ia alofagia i latou uma ua sauāina ma mafatia, i le fa’ailoga lanu ma
le fete’enai o talitonuga. Ia tutusa tagata uma i la tatou va’ai e pei o Keriso fo’i na
maliu mo le fa’aolaina o tagata uma.

27 Novema – 3 Tesema 2022
Tusi Faitau:          Isaia 40: 10
Manatu Autū:        “O TATOU O MOLIMAU MA AUAUNA FILIFILIA A LE ATUA”
                                    (We are the chosen witnesses and servants of the Lord)
Fa’afetai:
E ui o tatou o auauna lē āuga ma le fa’atauva’a, a e ua vala’auina e le Atua e fai
ma molimau i lana Talalelei. Ona o le fa’asinoga a le Agaga Paia, ina ia o fa’atasi
le molimau ma le ola auauna. I le soifua auauna o Iesu Keriso e fai ma ta’iala i lo
tatou ola molimau.
Fa’atoesega:
Ona e lē o o gatusa la tatou molimau i le Atua Soifua ma lo tatou ola o aso uma. I
le faia pea o o tatou loto a e fa’agalo le finagalo o le Atua. Ona o lo tatou ola fa’a-
foliga, ua tatou le fa’amaoni ai lo tatou vala’auina.
Mana’oga:
Ia avea o tatou ola ma fa’ataitaiga sili atu ona leo tele e molimau ma auauna mo le
Alii.  Ia  fa’amanaina  e  le  Agaga  le  soifua  molimau  ma  le  ola  auauna  o  lana
Ekalesia.  Ia fai la tatou molimau ma ala e fa’asino ai tagata i le Atua a e lē o i
tatou. Ia manatua e kerisiano uma o le ola molimau mo le Ali’i, o le soifua ofoina
atu ma le atoatoa a e lē  na o sina vaega o lo tatou ola.

04 – 10 Tesema 2022
Tusi Faitau: Ieremia 29: 11



Manatu Autū: “O LO O I LE LUMANAI LO TATOU FA’AMOEMOE MAUTINOA”
          (There is great hope ahead of us)

Fa’afetai:
Ua maea tapena e le Atua lo tatou fa’amoemoe mautinoa i le lumanai e ala i lona
Alo o Iesu.  Ona e silafia e le Atua lana fa’asoa alofa e tatau mo lana tagata i lea
aso ma lea aso. Ona e lē o tu’ulafoa’iina i tatou e le Atua o lo o taitai pea i tataou i
le fa’amoemoe mautinoa i le lumanai e manuia ai lana tagata.
Fa’atoesega:
Ona o lo tatou ola solomuli ma faiaina gofie pe ā feagai ma faigata. Ona ua tatou
fa’amoemoe i lo tatou malosi ua galo ai le alofa o le Atua ma lana fa’asoa.  Ua
avea lo tatou naunau ua taotaomia ai isi o tatou uso.  Seiloga o taimi e mū ai o
tatou lima fa’atoa manatua le Atua.
Mana’oga:
O so’o se mea tatou te faia ia fa’alagolago i le Atua e mautinoa ai le manuia. Ia
atamamai  ma  matata’u  fanau  i  le  Atua,  o  le  fa’amoemoega  lea  o  le  lumanai
manuia o Aiga, Nu’u, Ekalesia ma le Mālō. Ia avea le tele o tiga ma faigata e
maualuga ai lo tatou fa’amoemoe i le Atua ma lona Alofa Tunoa.

11 – 17 Tesema 2022
Tusi Faitau: Mataio 12: 46 – 50
Manatu Autū: “A’OA’OINA E AVEA MA AIGA”

      (Learning to be family)
Fa’afetai: 
Ona o aiga, o le ualuai falea’oga lea mo soo se tagata soifua. I le mafanafana o le
alofa o le Atua o lo o faaalia i le mafutaga a matua ma fanau.  Ona o Ta’ita’i o o
tatou aiga, o tofiga mai le Atua latou te fa’atonu le folauga a aiga ia manuia.  Ona
o le tapuaiga a nai matua matutua ia manuia lavasiga ‘ese’ese i faiva ma tiute o lea
aso ma lea aso.
Fa’atoesega:
Ona ua solomua ia i tatou o matua le fa’atalale i o tatou nafa i aiga ta’itasi.  Ona
ua lē atagia i a tatou ta’ita’iga le alofa o le Atua ua mafua ai ona oia le va nonofo
o aiga.  Ona ua lē malu a tatou fanau ma nai tinā i totonu o tatou aiga.
Mana’oga:
Ina ia avea o tatou aiga ma nofoaga e tapu’e ma fa’a-failele ai le alofa o le Atua.
Ia sa’ili i le Atua e manuia ai aiga. Ina ia fa’atauaina le leo o fanau aemaise le
tu’ualalo  a  nai  tina.  Ia  muai  avea  aiga  ma falea’oga  mo manuia  o  fanau i  le
lumanai, aemaise i le ola fa’atuatua.

18 – 24 Tesema 2022
Tusi Faitau: Isaia 9: 6

Manatu Autū:            “O LE MEAALOFA SILI A LE ATUA MO LE KERISIMASI”
           (God’s greatest gift for Christmas)

Fa’afetai:
Ona o le meaalofa a le Atua e lē mafai ona faamatalaina i upu; o le Pepe o le
Kerisimasi mo tagata uma. Ona o le Kerisimasi o lo o avea ma faamanatuga i
tagata  uma i  le  faamaoni  o  le  alofa  o  le  Atua.  Ona  ua  avea  le  Kerisimasi  e
feofoofoai ai aiga ma avea ma aso o le leleiga i le va o tagata. I le auala maualalo
na soifua mai ai le Pepe o le Kerisimasi e fa’ailoa mai ai, o lalo e sa’ili ai mālō.
Fa’atoesega:
Ona ua avea le Aso o le Kerisimasi ma aso e faamalieina ai o tatou tagata, a e galo
ai le alofa o le Atua. Ona ua mama i ia i tatou le taua o le fa’aolataga a le Atua, na
afio ma ai le pepe o le kerisimasi. Ua le maua se filemu i o tatou aiga i lenei
Kerisimasi, ona e lē o mafai ona fanau Iesu i o tatou loto.
Mana’oga:
Ina ia avea le meaalofa silisili a le Atua o le Pepe o le Kerisimasi e fai ma auala o
le leleiga ma le fefa’amagaloai. I le Agaga e galue mai na te fa’aavanoaina o tatou
loto e talia ai le Pepe o le Kerisimasi. Ia a’oa’o mai le auala na afio ma ai Keriso,
o le loto maualalo e maua ai le filemu i tagata uma. Ia avea lenei Kerisimasi e fai
ma suiga lelei ina ua tatou taliaina ma le loto faafetai le meaalofa a le Atua..

25 – 31 Tesema 2022
Tusi Faitau: Kenese 32: 1 – 2
Manatu Autū: “NA A MAI LAU MALAGA”

   (How was your journey?)
Fa’afetai:
Ua gagaifo le la o le faigamalaga o lenei tausaga, o lo o tumau pea lona agalelei ia
i tatou. I lona fa’atasi mai, na faigofie ai fitā o le ala na uia. I lana ta’ita’iga i le
Agaga, na tupu ai le lototele o le au malaga i le fa’atuatua.
Fa’atoesega:
Ona e tele ina tatou fa’agalo le Atua i la la tatou folauga o lenei tausaga. I lo tatou
le  faamaoni  i  le  fa’atinoga  o  tiute  na  totofi  ai  tatou.  Ona  o  le  anoanoai
faamanuiaga a le Atua mo i tatou a e tatou te augatata e faafoi le viiga ona o lona
alofa mai.
Mana’oga:
Ina ia fesoasoani mai le Atua ia iu o la tatou malaga o lenei tausaga. Foai mai lona
mana e tapena ai tatou mo le malaga faaauau o lena tausaga fou. Tatalo ia manuia
la tatou faigamalaga o le ola nei, ia iu i a’ao agalelei o le Atua i le ola fa’avavau.


